
Arctic Inspiration Prize 2021-ᒥᒃ ᑐᓂᔭᐅᒋᐊᒥᒃ ᐅᐱᒍᓱᑦᑐᖅ 

$1 -ᒥᓕᐊᓐᓂᒃ ᑮᓇᐅᔭᓂᒃ ᐃᑲᔪᕐᓯᐅᑎᐅᓂᐊᕐᑐᓂᒃ 

ᓄᓇᕕᒻᒥᐅᑦ ᐃᓚᒌᑦ ᒪᒥᓴᕐᓂᖓᓅᓕᖓᔪᒧᑦ 
 

ᑰᑦᔪᐊᖅ (ᒫᑦᔨ 5, 2022) —ᐃᓱᐊᕐᓯᕕᒃ ᓲᓱᒋᔭᐅᒋᐊᒥᒃ ᓇᑯᕐᓴᑐᒃ ᐅᐱᒍᓱᑦᓱᓂᓗ 2021 Arctic Inspiration 

Prize-ᒥᒃ (AIP) ᑐᓂᔭᐅᒋᐊᒥᒃ ᐱᓇᓱᐊᕐᑕᒥᓄᑦ $1-ᒥᓕᐊᓐ ᑮᓇᐅᔭᓂᒃ ᓇᓗᓀᕐᑕᐅᒪᓂᓕᒻᒥᒃ ᐃᓚᒌᑎᒍᑦ 

ᐊᖕᖏᐊᖏᔭᖃᑎᒌᓐᓂᖅ ᐃᓗᕐᖁᓯᑦᑎᒍᑦ, ᐅᕝᕙᓘᓐᓃᑦ “Family at the Heart of the Healing Process” 

ᓚᔭᐅᔪᒥᒃ ᖃᓪᓗᓈᑎᑐᑦ. ᐱᓇᓱᐊᕐᑕᐅᓂᖓ ᒪᓂᔨᒍᑎᓕᒃ ᖃᓄᕐᑑᕈᑎᖃᕐᓂᒥᒃ ᐅᐃᕆᒪᐅᑏᑦ ᐊᑐᕐᓂᓗᑦᑕᐅᓂᖏᓐᓂᒃ 

ᓵᖕᖓᔭᖃᕐᓱᓂ ᐃᓄᐃᑦ ᑭᓇᐅᓂᕐᒥᓂᒃ ᐃᓕᕐᖁᓯᒥᓂᓗ ᐅᑎᕐᑎᓯᒋᐊᕈᑎᖃᕐᓂᖏᓐᓂᒃ, ᐊᒻᒪᓗ ᐱᑐᑦᓯᒪᓂᖏᓐᓂᒃ 

ᓄᓇᒧᑦ. ᐱᓇᓱᐊᕐᑕᐅᓂᖓ ᐱᕕᑦᓴᖃᕐᑎᓯᓛᕐᑐᑦ ᐃᓚᒌᓂᒃ ᒪᓂᓴᕈᓐᓇᕕᖃᕐᓗᑎᒃ ᐊᑕᐅᑦᓯᑯᑦ. ᐃᓄᐃᑦ ᐃᓪᓕᕆᔭᖏᑦ 

ᐱᕐᖁᓯᖏᓪᓗ ᑐᖕᖓᕕᒋᔭᐅᓪᓚᕆᓛᕐᑐᑦ ᐱᓇᓱᐊᕐᓂᒥ, ᐊᑐᐃᓐᓇᐅᓛᕐᓱᑎᒃ ᐃᓚᒌᓄᑦ ᐃᓱᐊᕐᓯᕕᑦᓴᒥ ᓄᑖᒥ 

ᐅᒃᑯᐃᓛᕐᑐᒥ 2023-ᖑᓕᕐᐸᑦ.  

 

ᐃᓚᒌᑎᒍᑦ ᐊᖕᖏᐊᖏᔭᖃᑎᒌᓐᓂᖅ ᐃᓗᕐᖁᓯᑦᑎᒍᑦ ᐱᓇᓱᐊᕐᑕᐅᓂᖓ ᓄᐃᑕᐅᓯᒪᔪᖅ ᓄᓇᕕᒻᒥᐅᑦ 

ᐃᓱᒪᓯᐅᕐᑕᐅᖄᓚᐅᕐᑎᓗᒋᑦ ᐊᕐᕌᒍᓂ ᐊᒥᓱᓂ ᑐᑭᓯᒋᐊᕐᕕᐅᓱᑎᒃ ᑭᖕᖒᒪᒋᔭᖏᑦ ᐃᓱᒫᓘᑎᒋᔭᖏᓪᓗ ᖃᓄᖅ 

ᐊᐅᓚᑦᓯᒍᒪᒻᒪᖔᑕ ᑎᒥᒥᓂᒃ ᐃᓱᒪᒥᑕᓗ ᖃᓄᐃᖕᖏᓯᐊᕆᐊᖃᕐᓂᖓᓂᒃ. 

“ᖃᓄᐃᑦᑑᒐᓗᐊᕈᑦᑕ ᐃᓚᕗᑦ ᓲᖑᔫᒍᑎᕗᑦ ᓴᐳᒻᒥᔨᒋᑦᓱᒋᑦ ᐊᑦᑕᓀᓗᑕᕆᑦᓱᒋᓗ. ᐃᓚᕗᑦ 

ᓴᓂᓪᓕᕆᑦᓭᓇᑦᑕᕗᑦ ᐊᓕᐊᓇᕐᑐᑰᓕᕋᑦᑕ. ᐃᓚᕗᑦ ᓴᐳᒻᒥᔨᕗᑦ ᐅᖁᒣᓪᓘᓕᕋᑦᑕ. ᐃᓚᕗᑦ ᓇᓪᓕᑐᐃᓐᓇᖓ 

ᖃᓄᐃᑦᑐᑰᓕᕐᒪᑦ, ᐃᓘᓐᓇᓕᒫᑦᓯᐊᑕ ᐃᑉᐱᓂᐊᕐᓂᑯᑦ ᐅᖁᒣᑦᑐᑰᖃᑕᐅᓲᖑᔪᒍᑦ. ᐃᓱᐊᕐᓯᒋᐊᕐᑐᔨᐊᕗᑦ 

ᐊᑯᓂᐊᓗᒃ ᐅᖃᓕᕐᕿᑖᓲᑦ ᑭᖕᖒᒪᑦᓯᓂᕋᕐᓱᑎᒃ ᐱᒍᒪᓂᕋᕐᓱᑎᓗ ᐃᓚᐅᒍᒪᓂᕐᒥᓂᒃ ᒪᒥᓴᖃᑎᒌᓐᓂᒥ 

ᐃᓚᒌᑎᒍᑦ. ᐅᓪᓗᒥ, ᐊᑦᑐᑕᐅᔪᖓ ᐅᐱᒍᓱᒻᒪᕆᑦᓱᖓᓗ ᐅᖃᐅᑏᒋᐊᒥᑦ ᑌᒃᑯᓂᖓ ᑕᒪᓐᓇ 

ᐊᑑᑎᔭᐅᒍᓐᓇᓛᓕᕐᒪᑦ ᖃᒻᒥᖅ,” ᓚᑦᓱᓂ ᐅᖃᕐᑐᖅ ᒥᐊᔨ ᐁᑦᓯᓴᓐ, ᑲᑎᖕᖓᔨᐊᐱᐅᖃᑕᐅᔪᖅ ᐱᓇᓱᐊᕐᓂᒥ 

ᐊᒻᒪᓗ ᐊᖓᔪᕐᖄᒧᑦ ᑐᖓᓕᒋᔭᐅᑦᓱᓂ ᐃᓱᐊᕐᓯᕕᐅᑉ ᑲᑎᖕᖓᔨᖏᓐᓄᑦ. 

 

ᒫᓐᓇ ᑮᓇᐅᔭᖃᕐᑎᑕᐅᓂᖓ ᓱᕐᖁᐃᑕᐅᒻᒪᑦ ᐊᒻᒪᓗ ᐃᑲᔪᕐᑐᓭᑦ ᓱᕐᖁᐃᓯᒪᓕᕐᓱᑎᒃ, ᐱᓇᓱᑦᑏᑦ 

ᐊᐅᓚᑦᔭᕆᐊᕈᑎᖃᕈᓐᓇᓕᕐᑐᑦ ᑲᑎᕐᓱᐃᓂᕐᒥᒃ ᐱᐅᓯᑐᖃᕐᑎᒎᓕᖓᔪᓂᒃ ᐅᓪᓗᒥᓂᑕᕐᒨᓕᖓᔪᓂᓪᓗ ᐃᓄᐃᑦ 

ᖃᐅᔨᒪᔭᑐᖃᖏᓐᓂᒃ ᐊᒻᒪᓗ ᐱᓕᐊᖃᕐᓂᓂᒃ ᐱᓇᓱᐊᕈᓯᕐᓂ ᙯᔪᓂ. ᐃᓱᐊᕐᓯᕕᒻᒦᒋᐊᕐᑐᓯᒪᔪᐃᑦ 

ᐃᓱᒪᓯᐅᕐᑕᐅᖃᑦᑕᓛᕐᒥᔪᑦ ᐊᒻᒪᑕᐅᖅ ᐃᑲᔪᖃᑕᐅᔪᑦ ᓄᓇᕕᒻᒥ ᐆᑦᑑᑎᒋᓗᒍ ᒪᙯᑦᑏᑦ, ᒥᕐᓱᑏᑦ, ᐃᓄᑐᙯᑦ, ᐊᒻᒪᓗ 

ᐅᐃᕆᓯᒪᔪᓂᒃ ᐊᓄᐊᕐᓯᔩᑦ ᖃᐅᔨᒪᔭᒥᓂᒃ ᐊᒥᕐᖄᖃᕐᑎᑕᐅᕕᖃᕐᓗᑎᒃ ᐊᒻᒪᓗ ᐃᓚᐅᖃᑕᐅᓂᖃᕐᓗᑎᒃ ᓄᐃᑦᓯᓂᕐᒥ 

ᐃᓘᓐᓈᒍᑦ ᖃᓄᐃᑦᑑᔪᑦᓴᐅᒪᖔᑦ ᐃᓚᒌᑦ ᐱᓇᓱᐊᕐᑕᐅᓂᑦᓴᖓ.  

 
“ᐃᓕᕐᖁᓯᕗᑦ ᐅᖃᐅᓯᕗᓪᓗ ᓴᐳᒻᒥᓂᖃᓲᖅ ᐅᑎᕐᑎᓯᒋᐊᕆᓂᖃᕐᓱᓂᓗ ᐃᒻᒥᓄᑦ ᐊᒻᒪᓗ ᐃᓘᓐᓀᓄᑦ 

ᖃᓄᐃᖕᖏᓯᐊᕐᓂᑎᓐᓂᒃ. ᐅᐱᒍᓱᑉᐳᖓ ᓄᐃᑕᐅᔪᒥᒃ ᕿᓚᓈᕆᔭᐅᒻᒪᑦ ᐊᑐᕐᓂᖃᓪᓚᕆᑦᓱᓂᓗ ᐃᓚᒌᓄᑦ 

ᐱᓇᓲᑎᑦᓴᖅ. ᐱᖄᙰᓕᑦᓱᖓᓗ ᐱᒋᐊᕐᑎᑕᐅᓚᖓᓕᕆᐊᖓ ᐃᑲᔪᕐᑎᑖᓛᕆᐊᒥᒃ ᐃᓄᓐᓂᒃ 

ᖃᓄᐃᑦᑐᑐᐃᓐᓇᓂᒃ ᐱᓇᓱᐊᓲᓂᒃ, ᑐᓂᒪᔪᐃᓐᓇᓂᒃ ᓄᐃᑦᓯᖃᑕᐅᓂᕐᒥ ᐱᓇᓲᑎᑦᓴᒥᒃ ᐊᑑᑎᔭᐅᒋᐅᕈᑎᑦᓴᒥᒃ 

ᐃᓚᒌᓄᑦ ᑭᖕᖒᒪᑦᓯᔪᓄᑦ. ᐅᐱᒍᓲᑎᖃᕈᓐᓇᖁᒍᑦ ᑐᓂᔭᐅᔪᓂᒃ ᐊᒻᒪᓗ ᐱᓇᓱᖃᑎᒌᓪᓗᑕ ᐅᑎᕐᑎᓯᒋᐊᕐᓂᒥ 

ᐊᑦᑕᓀᓕᑎᒋᐊᕐᓗᒍᓗ ᐃᓗᕐᖁᓯᑦᑕ ᑐᖕᖓᕕᖓ ᑭᖑᕚᑦᓴᓄᑦ.” ᓚᑦᓱᓂ ᐅᖃᕐᑐᖅ ᓯᐊᔭ ᒣ, ᐱᓇᓱᐊᖃᑎᒌᓂ 

ᓯᕗᒃᑲᑕᖃᑕᐅᔪᖅ ᐊᒻᒪᓗ ᑐᑭᒧᐊᕐᑎᓯᔨ ᐃᓄᐃᑦ ᐃᓪᓕᕆᔭᖏᓐᓂᒃ ᐱᕐᖁᓯᖏᓐᓂᓗ ᐃᓱᐊᕐᓯᕕᒻᒥ.  



 
 

ᐱᓇᓱᐊᕐᑕᐅᓂᖓ, ᑎᒃᑯᐊᑕᐅᓂᖃᓕᕐᑐᖅ ᐱᖓᓱᕕᑦᓱᓂ $1 ᒥᓕᐊᓐ ᑮᓇᐅᔭᓂᒃ ᓇᓗᓀᕐᑕᐅᒪᓂᓕᒻᒥᒃ, ᓂᕈᐊᕐᑏᑦ 

ᑲᑎᒪᔨᖏᓐᓂᒃ ᐱᐅᑦᓴᓴᓕᕋᑕᕐᑐᑦ.  

“ᐅᐱᒍᓱᑉᐳᒍᑦ ᐃᓚᒌᑎᒍᑦ ᐊᖕᖏᐊᖏᔭᖃᑎᒌᓐᓂᖅ ᐃᓗᕐᖁᓯᑦᑎᒍᑦ ᐱᓇᓱᑦᑎᖏᑦ ᓵᓚᖃᕐᒪᑕ $1 ᒥᓕᐊᓪ 

ᑮᓇᐅᔭᓂᒃ Arctic Inspiration Prize-ᒥ” ᓚᑦᓱᓂ ᐅᖃᕐᑐᑦ ᑲᐅᑎ ᑏᓐ, ᐊᖓᔪᕐᖄᖅ Arctic Inspiration 

Prize National-ᒥ ᓂᕈᐊᕐᑏᑦ ᑲᑎᒪᔨᖏᓐᓂ. “ᑖᓐᓇ ᐱᓇᓱᐊᕐᑕᐅᔪᖅ ᓵᖕᖓᔭᓕᒃ ᐃᓚᒌᑦ ᒪᒥᓴᕐᓂᖏᓐᓂ 

ᑐᖕᖓᕕᖃᕐᓱᓂ ᐅᑎᕐᑎᓯᒋᐊᕐᓂᒥᒃ ᑭᓇᐅᓂᕐᒥᓂᒃ ᐃᓕᕐᖁᓯᒥᓂᓪᓗ ᐊᒻᒪᓗ ᐱᑐᒃᑲᓂᕐᑎᓯᒍᑎᐅᑦᓱᓂ 

ᓄᓇᒧᑦ ᑕᐅᑐᕐᖂᓇᕐᑎᓯᒻᒪᕆᑦᑐᖅ ᑐᓱᕐᓯᒍᓐᓇᓱᓂᓗ ᐅᑭᐅᕐᑕᑐᒥᐅᓕᒫᓂᒃ. ᐊᑦᔨᒌᖕᖏᑑᑦᓱᑎᒃ ᓂᑲᓀᑦᑑᓱᑎᓗ 

ᐱᓇᓱᑦᑎᖏᑦ, ᓂᕆᐅᒋᔭᒥᑦᑕ ᐅᖓᑖᓄᒋᐊᓪᓛᓛᕐᑐᑦ ᐊᒻᒪᓗ ᓱᕐᕃᒪᕆᓐᓂᖃᓛᕐᓱᑎᒃ ᓄᓇᕐᖃᑎᒥᓂᒃ.” 

 

ᓴᐳᑦᔭᐅᓱᓂ ᓄᓇᕕᓕᒫᒧᑦ, ᐃᓚᒌᑎᒍᑦ ᐊᖕᖏᐊᖏᔭᖃᑎᒌᓐᓂᖅ ᐃᓗᕐᖁᓯᑦᑎᒍᑦ ᐱᓇᓱᐊᕐᑕᐅᓂᖓ 

ᑎᒃᑯᐊᑕᐅᓂᖃᓚᐅᔪᖅ ᑯᔨᔅᑏᓐ ᐹᓈᑦᒧᑦ, ᑲᒪᔨ ArcticNet-ᑯᓐᓄᑦ ᐃᑲᔪᕐᓯᔭᐅᑦᓱᓂ ᑭᒡᒐᑐᕐᑎᓄᑦ ᐊᒻᒪᓗ 

ᑎᒥᐅᔪᓄᑦ ᐊᑦᔨᒌᖕᖏᑐᓄᑦ.  

• ᑕᓃ ᓚᒫᑦ, ᑯᐯᒃ ᑲᕙᒪᖓ  

• ᐱᑕ ᐋᑕᒥ, ᒪᑭᕝᕕᒃ  

• ᔨᐊᓂᕙ ᒪᓂᖅ, ᑲᑎᕕᒃ ᓄᓇᓕᓕᒫᑦ ᑲᕙᒪᖓ  

• ᒥᓂ ᑯᔩ, ᓄᓇᕕᒻᒥ ᐃᓗᓯᓕᕆᓂᕐᒥ ᐃᓄᓕᕆᓂᕐᒥᓗ ᐱᑦᔪᔨᕕᖓ  

• ᓛᔨ ᒍᐊᑦ, ᐅᖓᕙᐅᑉ ᐋᓐᓂᐊᕕᖓ  

• ᕉᓰᓇ ᐃᒪᖅ, ᖃᕐᔪᐃᑦ ᐅᕕᒃᑫᑦ ᑲᑎᒪᕕᖓ  

• ᒥᓂ ᒫᓕ ᓯᓅᐹ, ᖃᕐᒫᐱᒃ  

• ᐁᓖᓐ ᒪᑭᓇᓐ, ᓴᕿᔪᖅ  

• ᓵᒥ ᖁᖏᐊᖅ, ᑰᑦᔪᐊᑉ ᓄᓇᓕᖓᑕ ᓯᕗᓕᕐᑎᖓ  

 

ᐃᓚᒌᑎᒍᑦ ᐊᖕᖏᐊᖏᔭᖃᑎᒌᓐᓂᖅ ᐃᓗᕐᖁᓯᑦᑎᒍᑦ ᑕᓪᓕᒪᒋᔭᐅᓕᕐᑐᖅ ᓄᓇᕕᒻᒥᐅᑎᒍᑦ ᐱᓇᓱᐊᕐᑕᐅᔪᓂ Arctic 

Inspiration Prize-ᒥᒃ, ᐊᒻᒪᓗ ᓯᕗᓪᓕᐸᐅᑦᓱᓂ ᑐᓂᔭᐅᓂᕐᒥᒃ $1 ᒥᓕᐊᓐ ᑮᓇᐅᔭᓂᒃ. 

 

ᐃᓱᐊᕐᓯᕕᐅᑉ ᒥᑦᓵᓄᑦ 

1994-ᖑᑎᓪᓗᒍ ᐅᒃᑯᐃᑕᐅᓯᒪᔪᖅ, ᐃᓱᐊᕐᓯᕕᒃ ᑰᑦᔪᐊᒦᑦᑐᖅ ᖄᖏᕐᓂᑯᓕᐅᕐᑎᐅᒐᓂ ᓄᓇᓕᒻᒥᐅᑦ ᑎᒥᖁᑎᖓ 

ᐱᑦᔪᔨᓂᖃᓲᖅ ᐃᓕᕐᖁᓯᑎᒎᓕᖓᔪᓂᒃ ᒪᒥᓴᕐᓂᒥ ᐅᓪᓗᑐᓲᒥ 42-ᓂ ᓄᓇᕕᒻᒥᐅᓅᓕᖓᔪᖅ ᒪᑭᒋᐊᑦᔫᒥᕕᐅᑦᓱᓂ 

ᐊᒻᒪᓗ ᖃᓄᐃᖕᖏᓯᐊᕆᐊᕐᕕᐅᓱᓂ. ᐃᓱᐊᕐᓯᕕᒃ ᐃᓕᑕᕆᔭᐅᔪᖅ ᓄᓇᓕᓐᓂ 14-ᓂ ᖃᓄᕐᑑᕈᓐᓇᕕᐅᒋᐊᖓ ᓄᓇᕕᒻᒥ 

ᐊᒥᓱᓂᒃ ᐱᔭᕐᓃᓘᕈᑎᖃᕐᑎᓗᒍ ᐊᒻᒪᓗ ᐃᑲᔪᕐᓯᕕᐅᒍᓐᓇᓯᐊᕐᓱᓂ ᐃᓄᓐᓄᑦ ᐅᐃᕆᓯᒪᐅᑎᓂᒃ ᐊᑐᕐᓂᓘᑎᓕᓐᓄᑦ. 

ᓇᑯᕐᑐᖅ 25-ᐊᕐᕌᒍᐃᑦ ᐅᖓᑖᓄᑦ ᐱᓇᓱᐊᓕᓂᐅᒋᐊᖓ, ᐃᓱᐊᕐᓯᕕᒃ ᐃᓕᑕᕐᓇᑐᖅ ᖃᐅᔨᒪᔭᖃᕆᐊᖓ, ᓇᓗᕐᖁᑎᒐᓂ 

ᐊᒻᒪᓗ ᐱᓇᓱᐊᓕᓂᕐᓂᒃ ᐱᓇᓱᑦᑎᖃᕐᓱᓂ, ᐊᒻᒪᓗ ᐃᓘᓐᓈᒍᑦ ᓵᖕᖓᔭᖃᓲᖑᑦᓱᓂ ᐃᑲᔪᕐᓯᓂᕐᒥᒃ ᓄᓇᕕᒻᒥᐅᑦ 

ᐃᓄᖏᓐᓂᒃ ᒪᒥᓴᕋᓱᐊᕐᓂᖏᓐᓂ.  

ᑐᑭᓯᒋᐊᕈᒪᒍᕕᑦ ᐅᕝᕙᓘᓐᓃᑦ ᐊᐱᕐᓲᔭᕐᓂᒥᒃ ᐅᓪᓗᖁᑎᓕᐅᕈᒪᒍᕕᑦ, ᐅᕗᖓ ᐅᖃᖃᑎᖃᕈᓐᓇᖁᑎᑦ:   

 
ᒫᕆ-ᕿᓕᐊᓐ ᑳᕉᓐ  

ᑐᑭᒧᐊᕐᑎᓯᔨ, ᑐᓴᐅᒪᖃᑦᑕᐅᑎᓕᕆᓂᕐᒥ ᐊᒻᒪᓗ ᓄᓇᕕᒻᒥ ᖃᐅᔨᓵᕆᓂᕐᒥ, ᐃᓱᐊᕐᓯᕕᒻᒥ  

ᐅᖄᓚᐅᑎᖓ. 418-905-1193/communications@isuarsivik.ca 

